
ABSTRAK

Semakin dunia global, budaya dan pemikiran manusia semakin bercambah dan berlainan kerana ia dibentuk mengikut budaya dan iklim persekitaran setempat. Di Barat, terutamanya, Islam mendepani dengan isu-isu semasa yang dijana oleh budaya dan falsafah ketamadunan Barat yang sangat berbeza dari segi kerangka pemikiran. Justeru, untuk disesuaikan dengan persekitaran Barat/Eropah serta supaya Islam itu tetap berkembang dengan sewajarnya maka pengubahsuaian dari segi format tanpa mengubah nilai asli ajaran Islam adalah sangat dituntut. Bahkan kaedah ini dikira sangat sesuai berdasarkan Islam yang bersifat dinamik. Tariq Ramadan, melalui buku In the Footsteps of the Prophet: Lessons from the Life of Muhammad, dilihat sebagai satu usahanya untuk menggali tradisi sejarah Islam, atau tepatnya sirah Nabi, untuk diaplikasikannya ke dalam tradisi  Barat/Eropah yang mempunyai ciri-ciri ketamadunan khusus yang mungkin syiar Islam tidak akan tumbuh subur, bahkan akan menjadi layu, jika tidak mengaplikasikan nilai-nilai murni Islam yang bersifat global ke dalam dunia semasa. Dalam maksud kata lain, jika digunakan kaedah yang sama seperti yang dipraktik dalam tradisi Islam di Timur kemungkinan Islam tidak berkembang di Barat. Dalam buku In the Footsteps of the Prophet: Lessons from the Life of Muhammad jelas menunujukkan bagaimana intisari sirah Nabi dicedok intipati pengajaran untuk dijadikan pemangkin dalam penghidupan baru atau untuk di sesuaikan dengan konteks dunia semasa yang bersifat global.

KATA KUNCI  : Tariq Ramadan,  Muslim Eropah, toleransi, RasulluLlah, Islam

PENDAHULUAN
Nama Tariq Ramadan makin hari makin disebut selaku salah seorang tokoh intelektual besar masa kini. Beliau diberi jolokan sebagai ‘very much a public figure’. Kelantangannya bersuara dalam soal kemanusiaan dan ketegasannya dalam mempertahankan Islam semakin membuat Tariq diberi pehatian. Apatah lagi bila didapati bahawa beliau mempunyai pertalian kekeluargaan dengan tokoh mujahid gerakan ikhwan al muslimun, iaitu cucu kepada Hasan al-Banna, maka secara langsung ia cepat melonjakkan namanya dan sekali gus diberi perhatian meluas baik di dunia Barat mahupun di dunia Islam.
Namun, ketokohan Tariq bukan bergantung pada kemasyhuran datuknya –Hasan al Banna- semata-mata tetapi adalah disebabkan perwatakan dan ketokohannya dalam dunia intelektual yang cepat melonjakkan namanya selaku sarjana bertaraf dunia. Di belakang kulit depan buku What I believe ada tercatat bahawa “…He is among the leading Islamic thinkers in the West, with a large following around the world.” Ketokohannya itu dapat dibuktikan lagi dengan beberapa pencapaian, anugerah dan empat pengiktirafan bertaraf dunia, seperti 1) -100 Innovators of the 21st Century (2000), 2) -100 Most Influential Intellectuals (2004) oleh majalah TIMES,   3) -100 Top Global Thinkers untuk tahun 2008-2010 dan tahun 2012 oleh majalah Foreign Policy, dan 4) -tempat ke-8 dalam senarai 100 Public Intellectuals oleh majalah Prospect (UK). 
Ketokohannya dibuktikkan lagi dengan munculnya sejumlah deretannya karya-karyanya yang monumental, antaranya yang wajar disebut di sini ialah To Be A European Muslim, The Quest of Meaning, Western Muslim and the future of Islam, Islam, the West and the Challenge of Modernity, What I Believe, dan In the Footsteps of the Prophet: Lessons from the Life of Muhammad. Melalui deretan karya-karya tersebut beliau menyalurkan idea-idea bernas dan segar yang kemudiannya dibaca, dibahas, dan dikaji oleh khalayak akademik. Dan yang paling pentingnya, ialah hasil daripada karya-karya itu tergambar dengan jelas akan wawasan dan pemikiran Tariq tentang Islam.
Keistimewaan Tariq satu lagi yang wajar disebut disini ialah latar hidupnya yang unik. Tariq berdarah keturunan Arab (Mesir) tetapi dibesarkan dalam lingkungan tradisi dan budaya Eropah dan kemudiannya menjadi warga Eropah yang sah. Sebagai seorang muslim di tengah-tengah budaya yang sangat asing itu, Tariq berjaya survival dan menempatkan diri dengan penuh bangga tanpa melunturkan identity dirinya selaku Muslim. Bahkan, sebaliknya, idea-idea praktikalnya mula mendapat perhatian umum pada masa sekarang. Antara idea pemikirannya yang menonjol ialah konsep To Be A European Muslim.
Sesuai dengan tema persidangan kali ini, penulis cuba memperkatakan tentang salah satu karya Tariq yang berjudul In the Footsteps of the Prophet: Lessons from the Life of Muhammad (Jejak-jejak Rasulullah: Iktibar daripada Cara Hidup Muhammad). Namun memandangkan keterhadan ruang konsep kertas kerja, penulis tidak akan mengupas keseluruhan isi maksud dalam buku ini akan tetapi akan menyentuh beberapa isu menarik yang ada kaitan dan dikira menarik untuk diketengahkan dalam seminar kali ini. 
Antara sebab kenapa penulis memilih untuk memperkata buku ini adalah kerana didapati bahawa ada kelainan dari segi pengolahan riwayat hidup Rasulullah SAW berbanding dengan buku-buku lain yang ditulis berdasarkan sumber yang sama dan mengemukan tema yang sama. Seperti ungkapan blurb kulit belakang buku ini ;

Biografi Nabi SAW sudah banyak ditulis, lalu kenapa harus ditulis lagi yang lain? Tariq Ramadan punya tujuan berbeza: beliau mendekati kisah hidup Nabi dengan perspektif zaman sekarang.
	
	Pengkaji juga yakin bahawa Tariq pasti tidak mahu mengulangi apa yang telah ditulis oleh ramai tokoh ilmuan Islam tentang sejarah hidup Rasulullah SAW. tapi bukanlah bermaksud mahu menyajikan sesuatu yang baru serta berbeza daripada yang klasik. Itu tidak mungkin dilakukan kerana kesemuanya merujuk kepada sumber yang sama cuma apa yang berbeza ialah dari segi pengolahan dan penyampaian cerita yang menarik serta praktikal sifatnya. Antara yang dapat ditanggapi ialah penulisan buku sejarah hidup RasuluLlah ini adalah bertujuan supaya ia dapat dinilai semula sesuai dengan konteks semasa. Untuk ini Tariq berkata ; 

The present biography does not aim to compete with classical sources (which indeed are its sources material), disclose any new facts, or provide an original or revolutionary reinterpretation of the history of prophethood and its context. The aims of the present study are far more modest, though it does not make them any easier to achieve.
(Ramadan, 2007 : ix)

Pengolahannya lebih bersifat global. Atau dalam erti kata lain, ialah untuk difahami oleh khalayak yang lebih luas, makna yang global, tidak hanya di kalangan pembaca muslim sahaja tetapi merangkumi sasaran yang lebih luas, iaitu masyarakat Islam yang berada di luar lingkungan dunia Islam, misalnya di Barat. Golongan Muslim ini hidup sebagai golongan minoriti dikelilingi oleh tradisi dan budaya asing yang jauh berbeza daripada negara-negara Islam lain. Kelainan dari segi konteks inilah yang wajar diambil kira menurut pandangan Tariq dalam usaha memberi kefahaman Islam yang lebih global dan harmonis
Berdasarkan alasan inilah, kajian kecil ini cuba untuk mengupas pendekatan Tariq dalam memperkatakan tentang nilai-nilai ajaran Islam, khususnya tentang mutiara hikmah serta teladan yang ditunjukkan oleh nabi yang termuat dalam bukunya In the Footsteps of the Prophet: Lessons from the Life of Muhammad.

BIOGRAFI RINGKAS TARIQ RAMADAN
Menarik untuk diperkatakan tentang latar hidup Tariq terlebih dahulu kerana beliau mempunyai dua identiti penting, iaitu Arab/Islam dan Swiss/Eropah, dalam dirinya. Meskipun beliau berwajah Arab Mesir tulen namun berwarganegara Swiss/Eropah. Beliau berbangga mempunyai keturunan Arab dan dalam masa yang sama juga berbangga menjadi warga Eropah. Bahkan berdasarkan prinsip kemanusiaan dalam tradisi demokrasi Barat, beliau tidak merasa terpinggir dan aib menjadi golongan minoriti di bumi Eropah. Kedua-dua identiti yang dimilikinya itu, bersepadu dalam dirinya sehingga terbentuk satu identiti baru sebagai Muslim Eropah.
Tariq Ramadan atau Tariq bin Said dilahirkan pada 26 September 1962 di Geneva, Switzerland.  Ibunya, Wafa al-Banna adalah anak kepada tokoh agamawan dan mujahid Islam terkenal Syeikh Hasan al-Banna – pengasas gerakan Ikhwanul Muslimin. Ayahnya bernama Said Ramadan yang berasal dari Tanta, Mesir adalah menantu kepada Syeikh Hasan al-Banna. Semasa pemerintahan Gamal Abdel Nasser, beliau terpaksa pindah ke Switzerland kerana dikenakan hukuman buang negeri (Nor Faridah Mat Nong, 2015 : 25).
Beliau merupakan ahli teologi serta pemikiran Islam kontemporari terkenal. Beliau mendapat pendidikan awal di tempat kelahirannya iaitu di Geneva. Beliau meminati bidang falsafah dan kesusasteraan sejak dari kecil. Dengan kecenderungan dan minat yang mendalam terhadap bidang itu mendorong Tariq mendalami bidang tersebut secara bersungguh-sungguh. Tariq berjaya menghabiskan pengajian ijazah lanjutan dalam bidang Falsafah, Kesusasteraan Perancis dan Sains Sosial di University of Geneva dengan tajuk disertasinya The Notion of Suffering in Nietsche’s Philosophy. Manakala ijazah doktor falsafah Tariq adalah dalam bidang Pengajian Islam dan Bahasa Arab dengan penulisan tesis bertajuk Nietsche as a Historian Philosophy dalam bentuk perbandingan (ibid, 26). 
Untuk melengkapkan lagi kesarjanaannya dalam bidang ilmu agama dan bahasa Arab beliau ke Universiti Al-Azhar. Di Universiti Al-Azhar beliau mendapat latihan secara intensif. Menurut catatan di kulit dalam buku The Quest of Meaning menyatakan bahawa “In Cairo he received one-on-one intensive training in classic Islamic scholarship from scholars at Al-Azhar University.” (Ramadan, 2012 : i). Namun untuk pengetahuan asas dalam bidang pengajian Islam, sebenarnya beliau banyak belajar daripada keluarga, khususnya daripada ayahnya (ibid). Dalam maksud lain,  meskipun beliau tidak dimasukkan ke sekolah agama atau madrasah seperti kebanyakan anak remaja orang Arab/Muslim lain namun lingkungan dan tradisi keluarganya banyak membentuk keperibadiannya sebagai seorang Muslim Eropah yang teguh berpegang kepada prinsip ajaran Islam dalam situasi yang sangat mencabar di bumi Eropah. Berbekalkan semangat ajaran Islam yang kuat dan disalut pula dengan budaya saintifik Barat itulah mempengaruhi cara Tariq berfikir dan bertindak. Tariq sendiri pernah mengaku “I was always a bit too Western for some Muslims and a bit too Muslim for some Westerners” (Ramadan, 2010: 14). Menurut Shaharom TM Sulaiman, Tariq Ramadan cuba menawarkan cara untuk menjadi Muslim sejati dan pada masa yang sama menjadi anggota masyarakat Eropah yang baik dan bermakna (Shaharom TM Sulaiman, 2013 : 125).

PEMIKIRAN ISLAM DAN KONSEP ‘MUSLIM EROPAH’ TARIQ RAMADAN
Sebelum menelusuri jejak-jejak RasuluLlah seperti yang ditulis Tariq Ramadan dalam bukunya In the Footsteps of the Prophet: Lessons from the Life of Muhammad adalah sangat wajar jika kita mengenali pemikiran Islam Tariq terlebih dahulu. Hal ini kerana berdasarkan latar hidup dan tradisi intelektual itulah yang banyak memperangaruhi cara beliau berfikir dan membentuk cara bertindak. Untuk lebih nampak jelas dalam hal ini maka diperturunkan ungkapan Nor Faridah Mat Nong, yang berkata “kesan sosial yang ditempuh Ramadan sebagai warga minoriti Eropah dalam pelbagai bentuk kepayahan, membuka dan mengembangkan fikiran beliau secara kritis dalam mengangkat isu masyarakat Islam Eropah di samping mengubah minda Muslim supaya lebih praktikal dan yakin untuk menjalani hidup sebagai Muslim Eropah (Nor Faridah Mat Nong, 2015: 37). Justeru, apabila karya In the Footsteps of the Prophet: Lessons from the Life of Muhammad ditulis maka sangat ketara kelainan pendekatan dan gaya pengolahannya meskipun berdasarkan sumber yang sama seperti yang dirujuk oleh sarjana-sarjana Muslim lain.
	Kajian mendapati bahawa Tariq cuba mempersembahkan riwayat hidup Rasulullah SAW berdasarkan prinsip hidupnya sebagai warga Eropah yang mengamalkan dasar pluralisme dan terbuka. Seperti pengakuan Tariq sendiri yang berbunyi “my philosophy is travel, and pluralism is my destination. Humility is my table, respect is my garment, empathy is my food and curiosity is my drink. As for love, it has a thousand names and is by my side at every window (Tariq Ramadan, 2012: xii). Berbekalkan situasi yang sedemikianlah maka Tariq terpaksa mengambil jalan tengah dalam mempraktikkan ajaran Islam di tengah-tengah masyarakat Eropah. Atau dengan kata yang lebih mudah, beliau cuba menginterpretasikan Islam agar sesuai dengan konteks Barat/Eropah. Beliau sedar bahawa ia tidak mungkin menggunakan kaedah yang sama dalam menyampaikan mesej Islam sama seperti yang diamalkan oleh kebanyakan sarjana Muslim, terutama mereka yang merupakan produk daripada negara Muslim, yakni yang tinggal dalam lingkungan tradisi tempatan yang dihiasi oleh nilai-nilai Islam, atau yang majoriti penduduknya adalah masyarakat Muslim seluruhnya. 
Untuk mengelak daripada berlakunya pertembungan budaya dan tamadun, serta mengelak daripada terpinggir dan dipinggirkan, maka Tariq dengan berbekalkan pengetahuan yang ada serta pengalaman yang luas cuba membentuk masyarakat Muslim yang baru, iaitu yang bukan sahaja tertumpu kepada tradisi yang dibawa bersama dari negara asal mereka tetapi sekali gus turut mempertimbangkan realiti budaya Barat/Eropah juga. Prospek Tariq dalam hal ini cukup jelas seperti yang tertera pada karyanya To Be A European Muslim. Buku ini menjadi semacam blue-print kepada seluruh masyarakat Islam yang bermastautin di Barat/Eropah. Beliau melakarkan bagaimana seorang Muslim wajar memposisikan dirinya di tengah-tengah masyarakat yang sangat asing dari segi  tradisi, budaya dan amalan agama. Menerusi konsep Muslim Eropah ini, Tariq seolah-olah mahu menyatakan bahawa jika masyarakat Islam tidak berubah dan menyesuaikan diri dengan situasi baru di Barat/Eropah maka mereka akan menghadapi kesukaran dalam mengharungi liku-liku hidup dan cabaran dalam masyarakat Barat/Eropah itu sendiri. Secara peribadi, Tariq sendiri berpendirian bahawa “When I spoke of a Muslim identity that is always open, always inclusive, always on the move.” (Tariq Ramadan 2010 : 135)
[bookmark: _GoBack]Dengan maksud lain, jika masyarakat Islam mahu supaya identiti Islam dapat dikekalkan dalam suasana Eropah dan supaya Islam terus tumbuh subur sesuai dengan konsep Islam sebagai rahmatan lil-‘alamin yakni rahmat untuk sekalian alam maka perubahan dan penyesuaian adalah sangat diperlukan. Ringkasnya, konsep Muslim Eropah yang cuba diperkenalkan oleh Tariq Ramadan ini lebih merupakan satu bentuk identiti penyelamat. Atau satu langkah baru menghadapi suasana Eropah (Nor Faridah Mat Nong, op cid, 98).

JEJAK-JEJAK RASULULLAH
Tariq sengaja menamakan judul buku yang dibicarakan ini dengan judul Jejak-jejak RasuluLlah dengan niat mahu mengajak pembaca menelusuri semula jejak langkah riwayat hidup Rasulullah SAW dalam usaha menemukan kembali warisan mutiara ilmu dan pengajaran yang ditinggalkan baginda untuk dijadikan panduan dalam proses pembentukan insan. Justeru, selain judul utamanya In the Footsteps of the Prophet (Jejak-jejak Rasulullah) Tariq menaruh subjudulnya lagi yang berbunyi Lessons from the Life of Muhammad (Iktibar daripada Cara Hidup Nabi Muhammad). 
	Intisari daripada buku ini, berdasarkan perspektif Tariq yang cuba menghuraikan sirah Nabi dengan gaya baru, dan bertujuan supaya mengambil nilai-nilai Islam yang ditunjukkan Nabi sepanjang hidupnya. Tariq dapat menghidu akan ciri-ciri global yang ada dalam kisah-kisah hidup nabi yang boleh disesuaikan dengan setiap masa dan konteks. Bahkan ia melangkaui batas waktu dan zaman. Sebagai warga Muslim yang hidup di sebuah benua maju yang sekilas pandang nampak sedikit terasing bagi golongan tradisional. Ia semacam ada benteng yang menghalang untuk dicampur-adukkan antara Islam dan modeniti[footnoteRef:2]. Seolah-olah ada ketidakserasian yang memungkinkan Islam tidak boleh digauli dengan dunia barat moden. Demikian juga halnya dengan tanggapan dunia Barat terhadap Islam.  [2:  Antara yang jelas seperti buku Islam & Modernity : Transformation of an Intellectual Tradition oleh Fazlur Rahman (The University of Chicago, 1984)] 

Untuk menghancurkan benteng dogmatik itulah maka Tariq mengajak pembaca menilai semula akan ciri-ciri global yang terkandung dalam sirah Nabi. Beliau mengajak supaya khalayak mengkaji balik siratan makna yang terselit dalam setiap detik kisah hidup RasuluLlah itu. Beliau mahu supaya insan kamil seperti nabi Muhammad SAW wajar diteladani dari segenap aspek kehidupannya, terutamanya mesej-mesej global yang sangat baik dijadikan pedoman zaman sekarang.
Seperti yang kita telah maklum bahawa antara dunia Islam dengan Barat wujudnya sentimen ketidakserasian dari segi pemikiran dan budaya yang berlaku sejak dahulu sampai sekarang. Masyarakat Islam dapat merasai ada prejudis daripada Barat terhadap Islam. Ini jelas seperti yang pernah gambarkan oleh Muhammad Asad yang antara lain berkata “many of its historical experiences are deeply tinged by a strange animosity towards Islam.” (Muhammad Asad, 2005:40).
Sejejar dengan itu, maka tidak hairanlah sampai kini pun pertembungan antara Barat dan Islam tetap berlaku. Adalah tepat seperti yang difirman Allah SWT yang bermaksud “Tidak selama-lama kaum Yahudi dan Nasrani akan reda terhadap kamu selama mana kamu tidak mengikutinya.”  Malah sampai saat makalah ini ditulis pun bau sentimen anti-Islam di dunia Barat masih tetap dirasai. Apatah lagi sekarang ini umat Islam bertaburan menjadi golongan minoriti di Barat. Masyarakat Islam sering mendapat cemuhan sehingga mereka dicap sebagai The sick man of Europe. Pertembungan budaya ini tampak semakin menjadi-jadi dan tidak mungkin ia dapat dileraikan dalam masa yang singkat. Manakala sebelah masyarakat Islam sendiri juga tidak serik membina benteng untuk mempertahankan identiti mereka supaya ia tidak dilebur dan terhakis dengan mudah. Dengan maksud kata mudah, masyarakat Islam sendiri pun cukup berhati-hati menyesuaikan diri dengan persekitaran baru kerana khuatir wajah Islam akan sirna. Maka dua garisan ini berjalan secara pararel tanpa penghujung. 
Berdasarkan situasi sedemikianlah maka Tariq cuba mengutarakan pendekatan baru dalam kehidupan harian masyarakat Islam di benua Eropah. Pendekatan yang dimaksudkan ini ialah bukan nilai-nilai dogmatik yang rigid, tetapi menerapkan semula nilai-nilai murni daripada cara hidup Rasulullah ke dalam realiti zaman moden di benua Eropah. Ini kerana Tariq mengambil kira akan realiti semasa serta budaya hidup di Barat/Eropah. Meskipun pendekatan ini nampak berbeza dengan cara yang lazim dilakukan oleh sarjana Islam lain namun ia tidak sedikit pun mencalar pada kemurnian warna kisah hidup RasuluLlah SAW.
Oleh hal demikian, buku In the Footsteps of the Prophet: Lessons from the Life of Muhammad ini menampakkan kelainan dari segi pengolahannya. Bahkan nampak  jelas bahawa ia tidak stereotaip seperti kebanyakan buku-buku sejarah Nabi yang cenderung memaparkan episod-episod yang hampir sama yang sekadar mengingatkan pembaca kepada detik sejarah yang berlaku tanpa merenung-fikir siratan makna untuk diadaptasikan ke dalam realiti kehidupan. Tariq menolak cara penulisan sejarah sedemikian. Dalam erti kata yang lebih mudah, Tariq cuba mencontohi teladan yang ditunjukkan oleh Nabi dan kemudian disesuaikan dengan konteks semasa. Tegasnya, bukan hanya episod-episod peristiwa yang sekadar untuk diingati sahaja.
Daripada olahan Tariq tentang kisah dan teladan Nabi dalam buku In the Footsteps of the Prophet: Lessons from the Life of Muhammad ini dapat dikesani ada beberapa nilai pengajaran yang mahu ditonjolkan. Antara nilai pengajaran yang diberi penekanan utama dalam buku In the Footsteps of the Prophet: Lessons from the Life of Muhammad yang dapat dikesani, ialah sikap toleransi, pluralisme, masyarakat kepelbagaian budaya, memberi hak kepada golongan wanita dan kanak-kanak, penjagaan alam sekitar, dan keihsanan. Isu-isu ini sering dibangkit menjadi agenda politik di negara Barat. Namun makalah ini tidak akan menyentuh kesemua aspek yang termuat dalam buku ini, tetapi akan memberi perhatian dan tumpuan kepada isu toleransi sahaja.[footnoteRef:3] [3:  Bahkan secara peribadi pengkaji dapati bahawa aspek toleransi sangat ketara dalam buku Tariq ini. Tema toleransi jauh mengatasi tema-tema lain.] 


5. ISLAM PADA KACA MATA BARAT/EROPAH

Sebagai golongan minoriti di benua Eropah/Barat, masyarakat Islam sering dicurigai oleh ‘anak negeri’ tempatan atas alasan orang Islam sebagai golongan pengancam kepada ketamadunan Barat. Ditambah pula dengan sejarah hitam masa silam semasa perang salib yang sentiasa hidup dalam kolektif memori mereka maka rata-rata memandang orang Islam dengan hujung mata, dan menganggapkan Islam adalah pengancam keamanan dan kerukunan hidup masyarakat Barat. Hal ini digambarkan sendiri oleh John L. Esposito yang menyatakan bahawa “kebanyakan orang Barat yang masih kabur mengenai sejarah Islam dan Barat, pengetahuan dan juga sikap mereka terhadap Islam dan dunia Islam dibentuk oleh imej dan pengaruh kontemporari yang terbatas pada istilah seperti fundamentalisme Islam dan terorisme.” (John L. Esposito, 2008: 105)
Kedaan menjadi lebih buruk lagi apabila media Barat turut bersekongkol memainkan peranannya untuk memburukkan lagi imej Islam dengan tuduhan tidak bersasas sehingga wajah Islam bertukar menjadi ngeri dan ganas. Bahkan imej ganas inilah yang ditonjolkan di dada-dada media Barat sejak dari dulu sampai kini. Chandra Muzaffar sendiri memperakui hal keadaan ini yang berkata“…negative images of Islam are very much more prevalent than any others.” (Chandra Muzaffar, 2011: 94). Dengan kata yang lebih mudah dan jelas adalah sangat tepat seperti yang diungkapkan oleh Edward W.Said dalam bukunya Covering Islam yang menyatakan bahawa Islam telah menjadi bahan berita yang “unpleasant sort” pada mata Barat (ibid)[footnoteRef:4].  [4:  Antara yang boleh nampak dengan jelas akan wujudnya diskriminasi media barat terhadap isu Islam seperti kenyataan Edward Said dalam buku Covering Islam yang menyebut bahawa “Tidakkah liputan Time tentang Islam semata-mata bertujuan untuk mencari populariti bagi memenuhi kepentingan mereka yang inginkan sensasi?] 

Pendek kata, antara Barat dan Islam menjadi dua jalur yang pararel dan berasingan yang barangkali tidak boleh mendamaikan kedua-duanya. Barat berfalsafah materialisme dan sekularisme manakala Islam pula berlapikkan pada tradisi ajaran Islam. Disebabkan Barat dan Islam mempunyai falsafah yang berbeza inilah Barat lalu sanggup melabelkan orang lain yang berbeza dengannya sebagai inferior, fanatik, sesat atau tidak rasional (John L.Esposito, op cid, 58). Dr.Saodah Abd.Rahman mengecam keras terhadap sikap Barat , katanya ;
Pemikiran materialistik yang berlandaskan kepada logik akal dan kepentingan hawa nafsu mendorong kebanyakan masyarakat sekular memandang rendah terhadap nilai dan tradisi kehidupan beragama. 
(Utusan Malaysia, 6 Feb. 2006).
Ditambahanya lagi ;

…masyarakat sekular adalah orang yang tidak diasuh dengan roh keagamaan. 
                                                (ibid.)

6. TOLERANSI, RESPEK, MASYARAKAT MAJMUK, KEIHSANAN

Demi untuk survival di tengah-tengah masyarakat Barat/Eropah yang mempunyai falsafah hidup sedemikian itu, ia sangat memerlukan sikap toleransi yang cukup tinggi. Bahkan juga sangat menuntut agar respek terhadap orang lain yang berbeza dari segi anutan kefahaman agama. Dalam hal ini, Tariq nampak sangat jelas mengambil berat supaya masyarakat Islam bertoleransi dan respek. Dalam penulisannya tentang sejarah hidup Nabi Muhammad SAW beliau sangat memberi perhatian kepada isu bagaimana Nabi Muhammad SAW yang hidup dikelilingi masyarakat majmuk, yakni golongan kafir dan masyarakat Yahudi serta golongan lain-lain lagi, namun  Nabi dapat membentuk mereka hidup di bawah satu payung sehingga terbangunlah sebuah tamadun yang utuh.
Dalam masyarakat yang seperti itu adalah menjadi satu perkara yang bukan mudah untuk seorang pemimpin membentuk masyarakat menjadi satu. Kepelbagaian seperti itu bukan hanya di kalangan golongan orang Islam dengan Yahudi sahaja bahkan juga di kalangan sesame masyarakat Arab sendiri yang kuat berpegang kepada semangat asabiyah/patriotisme kabilah masing-masing. Namun kerana Nabi telah menunjukkan sikap toleransi yang tinggi maka akhirnya dapat menyatupadukan semua lapisan golongan masyarakat di bawah satu payung sahaja. Nabi berjaya menundukkan keegoan bangsa Arab dengan sikap toleransi. 
Tariq mahu supaya umat manusia belajar daripada sikap lembut dan baik Nabi itu untuk diserapkan ke dalam tradisi dan sistem kehidupan masyarakat Islam. Hidup dalam sebuah masyarakat majmuk pasti menuntut sikap toleransi yang sangta tinggi. Bertoleransi walau dalam keadaan apa jua sekalupun. Tariq lantas mengangkat sepotong Hadis yang diriwayatkan oleh al-Bayhaqi ;

Jika engkau menjumpai sesuatu yang tidak engkau sukai daripada perbuatan saudaramu, maka carilah satu bahkan sampai tujuh puluh alasan, untuk membenarkan perbuatan saudaramu itu. Jika engkau masih belum mendapatkannya, maka katakanlah, semoga dia mempunyai alasan tertentu (kenapa berbuat demikian) yang aku tidak mengetahuinya. 
(Ramadan, 2013: 187)

Tariq lebih nampak nilai ajaran yang tersirat berbanding dengan tetek bengek episod dalam kronolgi sejarah hidup Nabi SAW. Atau dalam erti kata lain, Tariq cuba mengambil intipati pengajaran daripada kisah hidup Nabi SAW dan bukan urutan peristiwa yang berplot. Penghuraian Tariq lebih berpaksi kepada konteks semasa berbanding teks. Beliau lebih melihat realiti Islam sebenar untuk diamalkan dalam kehidupan harian. Kecekapan dalam pengaplikasian inilah yang membuat seseorang tidak akan berasa janggal dan terpinggir dalam arus moden. Sebaliknya, jika seseorang Muslim itu gagal mengambil iktibar daripada cara hidup yang ditunjuk oleh RasuluLlah itu maka sudah pasti dia akan mengalami banyak masalah. Mungkin akan berasa kurang selesa untuk menyesuaikan diri dengan persekitaran baru yang jauh berbeza daripada tradisi Islam. Tiada nampak sangat semangat perkauman, pembunuhan, persengketaan yang ditonjolkan dalam sejarah hidup Nabi SAW versi Tariq ini. Sebaliknya, peristiwa-peristiwa yang kurang menyenangkan atau yang boleh membawa kepada sentimen perkauman tidak dibesar-besarkan. Apa yang dapat dirasa ialah usaha Tariq cuba mendamaikan antara sesama manusia. Ini mungkin disebabkan persekitaran Tariq di Eropah yang menuntut supaya berdisiplin dan toleransi untuk hidup bersama banyak mempengaruhi sikap dan pemikirannya.
Kesungguhan Tariq mempromosikan semangat toleransi seperti yang telah ditunjukkan oleh Nabi sangat ketara dalam buku ini. Semasa membacanya kita akan segera terhidu bau toleransi sepanjang penulisan buku ini. Bahkan tidak keterlaluan kalau dikatakan bahawa Tariq sengaja mengisytiharkan kepada masyarakat luar yakni Eropah atau Barat tentang betapa prihatinnya Islam dalam soal toleransi dan respek. Dan Islam itu sendiri bukan hanya sistem penghidupan ketamadunan sahaja malah nilai-nilai Islam sangat praktikal dan sesuai pada setiap zaman. Bertitik tolak daripada ini maka tanpa ragu-ragu lagi Islam adalah sangat mengutamakan soal kemanusiaan sesuai dengan konsep rahmatan lil’alamin. Dalam maksud kata lain, Islam dan kemanusiaan merupakan pasangan gembar yang tidak boleh dipisahkan. Bahkan intipati ajaran Islam itu sendiri adalah untuk enduring values for humanity. [footnoteRef:5] [5:  Sila rujuk buku Seyyed Hossein Nasr, 2004. The Heart of Islam: Enduring Values for Humanity. New York: HarperOne.] 

Sementara bukti lain yang menunjukkan bahawa Tariq sangat cenderung mempromosikan semangat toleransi ialah rentetan kisah pergaulan hidup antara kaum Muslim dengan golongan Kristian-Yahudi dan puak Arab Quraisy. Misalnya, pertama, kisah pertemuan dengan pendeta Bahira di Busra di mana nampak jelas akan sikap keperimanusiaan pendeta Bahira terhadap Nabi Muhammad. Malah beliaulah yang menyarankan supaya Abu Talib membawa pulang ke Madinah segera agar terlepas daripada gangguan dan muslihat jahat golongan Yahudi. Kedua, ketika umat Islam melakukan penghijrahan buat kali pertama ke Habsyah dan mendapat perlindungan serta layanan yang baik daripada Raja Negus sehingga membuat misi Arab Quraisy untuk membawa balik orang Islam gagal akhirnya. Dan ketiga, pertemuan Nabi dengan seorang pemuda Kristian yang bernama Addas di sebuah kebun anggur di Taif. 
Daripada ketiga-tiga kisah itu, terlihat betapa intimnya hubungan antara orang islam dengan orang Kristian. Di sini seolah-olah Tariq mahu menyatakan bahawa kepelbagaian agama bukan punca utama yang mengakibatkan berlakunya permusuhan. Namun yang menjadi punca sebab tercetusnya persengketaan adalah berpunca daripada sikap manusia itu sendiri yang memiliki hati yang busuk[footnoteRef:6], yang cenderung mementingkan diri, dan sering menggunakan emosi mengatasi rasional sehingga mengabaikan mesej ajaran agama dalam erti kata sebenar. [6:  Sepotong Hadis berbunyi “dalam diri manusia ada sekeping daging yang jika ia baik maka baiklah keseluruhannya, sebaliknya jika ia busuk maka busuklah keseluruhan, iaitu hati.” ] 

Untuk hidup dalam keadaan rukun dan damai dalam sebuah tamadun besar yang terdiri daripada pelbagai golongan yang mempunyai latar tradisi dan kefahamanan berbeza seperti itu maka ia sangat memerlukan kepada mekanisme sosial yang dinamis. Kaedah paling jelas, menurut buku ini, ialah toleransi dan respek antara satu sama lain. Apatah lagi dalam konteks persekitaran masyarakat Barat/Eropah ia sangat menuntut supaya toleransi dipraktikkan secara bersungguh-sungguh. Malah digalakkan supaya tidak mengabaikannya sama sekali. 
Sehubungan dengan itu, maka tidak hairanlah kenapa unsur toleransi dalam penulisan sirah nabawi oleh Tariq Ramadan melalui buku sebuah ini sangat diberi perhatian dan penekanan. Malah tidak keterlaluan kalau dikatakan bahawa ia sangat diberi keutamaan dalam buku ini. Lazimnya, riwayat hidup RasuluLlah yang ditulis oleh kebanyakan sarjana Islam ia tidak dapat lari daripada dikaitkan dengan episod-episod perang, atau babak-babak pertempuran yang membawa kepada kematian dan seumpamanya. Bukan hanya siri peperangan besar yang melibatkan dua golongan besar, iaitu kaum kuffar dengan Muslim sahaja tetapi juga peperangan kecil yang melibatkan suku kaum dan kabilah-kabilah di Semenanjung Arab. Memang jika ditelusuri kisah hidup RasuluLlah sejak dibangkit menjadi Rasul sehingga terbangunnya daulah Islamiyah di Madinah, siri peperangan menjadi sebahagian rentetan peristiwa yang tidak dapat dipisahkan. Siri peperangan yang berlaku dalam sejarah itu tetap diingati oleh seluruh umat Islam, misalnya Perang Badar, Perang Hunayn, Perang Khandak, Perang Tabuk dan seumpamanya. Dalam erti kata lain, adalah menjadi tidak lengkap jika berbicara tentang sejarah Islam, atau tepatnya dalam konteks ini, sejarah hidup nabi, langsung tidak menyentuh siri peperangan bersama. Ini kerana sesungguhnya siri peperangan itu memang tercatat dalam sejarah.
Hampir kebanyakan sejarawan Islam merekodkan secara jujur tentang apa yang berlaku dalam sejarah silam. Apa yang berlaku itu yang ditulis. Dan itulah amanah seorang sejawaran. Namun tidak demikian halnya dengan Tariq. Beliau mempunyai pendekatan yang berbeza dalam penulisan kisah hidup RasuluLlah SAW. Beliau cenderung mengelak daripada memperincikan babak-babak peperangan itu. Malahan langsung tidak dibesar-besarkan episod-episod peperangan seperti yang ditulis oleh kebanyakan ahli sejarah lain. Beliau sekadar menyebut episod peperangan sebagai pelengkap sirah nabi sahaja. 
Sungguhpun siri peperangan zaman RasuLlah itu bukan satu pencerobohan tetapi hanya satu usaha atau strategi mempertahankan aqidah dan kesucian Islam daripada serangan musuh namun Tariq cenderung mengelak daripada membangkit-bangkitkan kisah silam secara emosional. Ini kerana Tariq, sebagai pendukung semangat toleransi, lebih cenderung melihat urutan sejarah hidup Nabi daripada perspektif global yang menekankan rasa persaudaraan dan keamanan global. Oleh itu, kajian mendapati bahawa pengolahan kisah hidup Nabi dalam buku Tariq ini tidak ada babak ‘percikan darah’. Sebaliknya, ia dibumbui oleh unsur-unsur toleransi, semangat perpaduan, dan keihsanan. Barangkali Tariq cuba mahu menyedarkan semua bahawa betapa perlunya melihat ke hadapan dalam usaha membina masyarakat bertamadun. Maka beliau tidak gemar mengungkit-ungkitkan kisah lama yang penuh dendam dan sarat dengan api persengketaan tetapi yang diberi perhatiannya ialah bagaimana mahu hidup rukun dan damai di bawah satu peraturan global. 
Di sini dapat disimpulkan bahawa intipati daripada buku kisah hidup RasuluLlah yang dihasilkan oleh Tariq ini ialah mengambil teladan bagaimana nabi mengamalkan sikap bertoleransi dalam mengendalikan umat Islam di tengah-tengah masyarakat Arab yang berbilang kaum, dan bagaimana baginda mendepani masyarakat Yahudi-Nasrani dan kabilah-kabilah Arab sehingga berjaya menundukkan mereka. Dan akhirnya berjaya membawa syiar Islam ke seluruh bumi Arab dan alam seluruhnya. Inilah antara mesej penting yang mahu disampaikan oleh Tariq dalam bukunya ini.

7. PENUTUP

Kajian mendapati bahawa penulisan Tariq ini bertujuan untuk memastikan bahawa nilai ajaran Islam, dalam konteks ini ialah toleransi, yang sememangnya bersifat global itu tidak disia-siakan malah dapat dihayati dan dikongsi bersama demi perpaduan seluruh bangsa manusia di dunia ini. Mesej besar ini, yakni toleransi, respek, perpaduan, tidak disia-siakan oleh Tariq, khususnya untuk diaplikasikan serta dipraktikkan ke dalam kehidupan bermasyarakat di benua Eropah yang berlatarkan tradisi berbeza dengan dunia Islam. Tegas Tariq dalam hal ini, katanya “We need to accept that our religion holds all the global principles by means of which we can face contemporary problems and find appropriate solutions to them.” (Ramadan, 2002: 4). 
Oleh itu, penghuraian sirah Nabi yang bertitik-tolak daripada kesedaran global dan lebih luas serta menyeluruh adalah dititik-beratkan. Sebaliknya mengelak daripada gaya pengolahan yang boleh membangkitkan api persengketaan. Beliau tidak menulis secara copy and paste tapi melalui penghayatan dan kesedaran intelektual yang cukup tinggi dalam usaha memahami siratan makna setiap detik peristiwa yang berlaku, dan kemudian ditafsirkan semula untuk disesuaikan dengan alam persekitaran baru serta untuk kegunaan semasa dalam konteks dunia moden. 
Hasilnya, penulisan Tariq tentang kisah hidup Nabi tampak sangat harmonis, tanpa rasa prejudis dan diskriminasi. Ini jelas menunjukkan bahawa Tariq berusaha mentafsirkan semula kisah-kisah hidup Nabi dengan pendekatan baru yang bertujuan untuk memberi kesedaran, didikan dan teladan kepada seluruh warga dunia, terutama Muslim, supaya menelusuri jejak-jejak RasuluLlah dengan kesedaran intelektual yang tinggi dalam usaha ke arah pembentukan masyarakat harmoni sesuai dengan fitrah Islam sebagai agama pendamai dan agama kedamaian. 
Wallahu’alam.

